
ABSTRAK

Kajian ini bertujuan meneliti dan menganalisa pemikiran ekonomi Dato’ Dr Siddiq Fadzil melalui karya-karya penulisan dan
pidato beliau. Beliau telah mengangkat beberapa tema penting dalam kerangka pemikiran ekonomi yang dikenali sebagai
ekonomi manusiawi atau humane economy. Kerangka ekonomi manusiawi beliau dibina berdasarkan rujukan dan gabungan
pemikiran beberapa tokoh kontemporari antaranya Dato’ Seri Anwar Ibrahim, Syeikh Dr Yusuf Al-Qaradawi dan Dr
Muhammad Yunus. Ekonomi manusiawi yang diangkat oleh beliau turut kritis terhadap sektor kewangan Islam didakwa hanya
menekankan soal pematuhan syariah semata-mata tanpa meneliti keseluruhan objektif syariah yang holistik dan
memberdayakan rakyat. Hasil penelitian terhadap pemikiran ekonomi Siddiq Fadzil mendapati bahawa pemikiran beliau selari
dengan pemikiran ekonomi madani yang diluncurkan oleh kerajaan Malaysia pada 27 Julai 2023, kira-kira dua tahun selepas
kembalinya Siddiq Fadzil ke rahmatullah. Pemikiran ekonomi madani yang dibawa oleh Siddiq Fadzil wajar diangkat dan
diterjemahkan dalam bentuk tindakan, seiring dengan usaha pemberdayaan umat, seperti yang diharapkan oleh beliau.

PENGENALAN bertemakan “Pembinaan Masyarakat Madani
Model Malaysia”. USF telah membentangkan
kertas kerja yang bertajuk “Masyarakat Madani:
Mendekat Cita-Cita Sosial Keislaman dan

Kemalaysiaan” sewaktu konvensyen tersebut.

Dato’ Dr Siddiq Fadzil atau lebih mesra dipanggil
Ustaz Siddiq Fadzil (USF) merupakan tokoh
ilmuwan multi-disiplin yang menghasilkan
banyak penulisan dalam bidang pendidikan,
dakwah, kenegaraan, kepimpinan, budaya ilmu Pemikiran ekonomi madani bermula dari saat itu
dan magqasid syariah. Namun satu sisi ilmiah dan terus berkembang selama 25 tahun

beliau yang jarang disorot ialah sudut pemikiran
ekonomi.

Garis masa yang diambil dalam kajian ini bermula
dari saat gagasan masyarakat madani mula-mula
dicetuskan oleh YAB Dato’ Seri Anwar Ibrahim
(DSAI) melalui  syarahan  “Islam  dan
Pembentukan Masyarakat Madani” sempena
Festival Istiglal yang berlangsung di Jakarta,
Indonesia pada 26 September 1995. Seterusnya
Institut Strategi Pembangunan Malaysia dan
Universiti ~ Kebangsaan =~ Malaysia  telah
menganjurkan Konvensyen Masyarakat Madani
dari 19 hingga 21 September 1996 yang

sehinggalah USF kembali ke rahmatullah pada 31
Ogos 2021.

Dalam menelusuri pemikiran ekonomi USF,
makalah ini akan meneliti perkembangan
pemikiran USF berdasarkan tema-tema utama
yang pernah dikupas oleh USF dalam penulisan-
penulisan beliau sepanjang 25 tahun. 10 tema
yang telah dikenalpasti ini bukanlah tema yang
muktamad atau menyeluruh, sebaliknya sesuai
dijadikan pancang atau prinsip dalam menekuni
pemikiran ekonomi USF.

10 tema tersebut ialah:

Pemerataan Keadilan

Demokratisasi Ekonomi

Menentang Sial Kemiskinan
Memahami Teori Qaruni

Model Pemberdayaan Zulqarnain

Pakej Penyelamat Ekonomi Nabi Yusuf
Ekonomi Manusiawi

Potensi Besar Kewangan Islam
Efisiensi Zakat

10. Pemupukan Ekonomi Sebenar

XNk =

Terdapat kesinambungan terhadap pemikiran
ekonomi USF sesudah beliau meninggal dunia,
tatkala sahabat baiknya DSAI dilantik sebagai
Perdana Menteri ke-10 pada 24 November 2022.
Gagasan ekonomi madani diluncurkan oleh YAB
Perdana Menteri pada 27 Julai 2023 dengan
membawa tema memperkasa rakyat.

PENDAHULUAN -
MADANI

MASYARAKAT

Pemikiran ekonomi madani tentunya berasal dari
konsep masyarakat madani itu sendiri. USF
mendefinisikan masyarakat madani sebagai
masyarakat berasaskan seperangkat nilai atau
value-based society, meliputi nilai-nilai keadilan,
ilmu, akhlak, ekonomi, seni dan nila-nilai murni
lainnya yang bersumber daripada agama dan
budaya kita. Ternyata aspek ekonomi merupakan
salah satu komponen penting dalam pembentukan
masyarakat madani. Ini seiring dengan gagasan
masyarakat madani yang dibawa oleh DSAI
seawal tahun 1995 dengan menyatakan
masyarakat madani itu merupakan sistem sosial
yang subur berasaskan prinsip moral yang
menjamin keseimbangan antara kebebasan
perseorangan dengan kestabilan masyarakat.
Masyarakat yang mendorong daya usaha serta
inisiatif individu baik daripada segi pemikiran,
seni, ekonomi dan teknologi. (Siddiq Fadzil.
(2022c¢)).

PEMERATAAN KEADILAN

Pemerataan keadilan atau distributive justice
merupakan konsep yang mula-mula disentuh oleh
USF ketika mengupas persoalan masyarakat
madani pada tahun 1996. USF pada mulanya
menggunakan istilah keadilan yang merata untuk

distributive justice namun istilah itu kemudiannya
berubah menjadi pemerataan keadilan dalam
penulisan beliau yang terkemudian.

Semangat pemerataan keadilan adalah konsisten
dengan tuntutan Al-Quran yang mengingatkan
manusia agar jangan sampai berlaku pembolotan
kekayaan oleh kalangan tertentu. Harta kekayaan
tidak seharusnya berlegar di kalangan orang-
orang kaya sahaja. Pengagihan yang tidak merata
akan dengan mudah mencetuskan kecemburuan
sosial, suatu bom waktu yang apabila sampai
saatnya akan meledak sebagai konflik sosial
terbuka. (Siddiq Fadzil. (2024)).

Dalam mencapai pemerataan keadilan itu,
masyarakat madani bukan hanya memerlukan
pendemokrasian politik tetapi juga
pendemokrasian pendidikan dan pendemokrasian
ekonomi. Dalam hal ini, USF mengaitkan
pendemokrasian ekonomi dengan pandangan
tokoh pemikir Indonesia, Soedjatmoko yang
menggagaskan teori “pembangunan demokratik”.
Pembangunan demokratik pada asasnya adalah
pembangunan yang mendukung kebebasan dan
mengangkat martabat manusia, di samping
memadukan pertumbuhan ekonomi dan keadilan
sosial. Pembangunan  demokratik  juga
menekankan strategi membasmi kemiskinan
dengan mengikutsertakan golongan miskin dalam
membuat keputusan. Dalam usaha pemberdayaan
(empowerment)  golongan  miskin, teori
pembangunan demokratik menyarankan dasar
budaya yang dapat meningkatkan keupayaan
swaorganisasi dan swakelola di kalangan mereka.
(Siddiq Fadzil. (2022c¢)).

DEMOKRATISAST EKONOMI

USF pada mulanya menggunakan istilah
pendemokrasian ekonomi untuk menggambarkan
usaha pemberdayaan golongan miskin. Namun
USF kemudiannya mengubabh istilah ini menjadi
“demokratisasi ekonomi” dalam penulisan beliau
yang terkemudian.

Demokratisasi ekonomi ialah proses
mendemokrasikan ekonomi agar “kuih negara”
diagihkan secara adil dan merata. “Kuih negara”
merupakan terma khusus yang diolah oleh USF



bagi  menggambarkan  kekayaan negara.
Kehidupan golongan miskin hanya akan berubah
apabila mercka dibebaskan daripada belenggu
struktur dan dasar yang menindas dan
melumpuhkan. Pada hakikatnya, golongan miskin
dan lemah ini dimiskinkan oleh struktur, sistem
dan dasar yang diamalkan oleh masyarakat.
Seperti yang diungkapkan oleh pemenang hadiah
nobel keamanan Dr Muhammad Yunus,
kemiskinan bukanlah ciptaan mereka yang
miskin, tetapi kemiskinan tercipta disebabkan
struktur masyarakat dan polisi masyarakat (Siddiq
Fadzil. (2022a)).

Oleh itu, gerakan melawan kemiskinan
memerlukan  perubahan  struktural  dan
perombakan dasar. Misi membasmi kemiskinan
tidak akan terlaksana dengan hanya menadah
ithsan kaum  kapitalis dengan  program
tanggungjawab sosial korporatnya (corporate
social responsibility — CSR). Usaha melawan
kemiskinan menuntut komitmen yang lebih serius
daripada sekadar bantuan ala-CSR yang masih
diragukan keberkesanannya. USF sinis dengan
menyatakan syarikat kapitalis sendiri yang pasti
mendapat keuntungan dari segi reputasi dan
promosi apabila menjayakan CSR untuk
kepentingan perniagaannya. Sewajarnya inisiatif
CSR perlu lebih serius untuk memperkasakan
ekonomi golongan miskin bagi memastikan
pembasmian kemiskinan benar-benar terlaksana.

MENENTANG SIAL KEMISKINAN

Penulisan USF sejak tahun 90’an banyak
mengaitkan ekonomi dengan kemiskinan. USF
ternyata membenci kemiskinan yang
disifatkannya  sebagai  “punca  rangkaian
kecelakaan yang bertali-temali lalu membentuk
lingkaran setan”. Kebencian itu mewajarkan
golongan miskin membebaskan diri dari “belitan
sial kemiskinan”. Perlu difahami bahawa
kebencian terhadap kemiskinan bukan bermaksud
kebencian terhadap orang miskin, tetapi musibah
kemiskinan itu sendiri yang melumpuhkan
maruah si miskin. (Siddiq Fadzil. (2022b)).

Barangkali tidak keterlaluan jika dinyatakan
bahawa USF merupakan antara segelintir
agamawan yang sangat keras menentang

kemiskinan dan sungguh-sungguh berkempen
membasmi kemiskinan. Dalam erti kata lain, USF
benar-benar membenci kemiskinan.

Kejelikan USF terhadap sial kemiskinan
menyebabkan USF pernah menulis makalah
khusus bertajuk “Kemiskinan dan Kekufuran”.
USF dengan tegas menyatakan bahawa melawan
kemiskinan adalah tanggungjawab keagamaan.
Salah satu rukun Islam ialah membayar zakat
yang semangatnya tidak lain untuk membela
golongan miskin.

Hasrat beliau untuk menghapuskan kemiskinan
terzahir melalui sokongan beliau terhadap impian
Dr Muhammad Yunus yang mahu membina
“muzium kemiskinan” untuk ditunjukkan kepada
anak cucu bahawa kemiskinan merupakan kisah
masa lalu yang tidak lagi wujud di zaman
sekarang. Menurut USF, sejarah telah
membuktikan ~ bahawa  masyarakat tanpa
kemiskinan itu sesungguhnya pernah ada. (Siddiq
Fadzil. (2022a)).

Kemiskinan perlu dibasmi kerana bagi USF orang
yang terdesak dalam kemiskinan akan mudah
terdorong untuk melakukan pelbagai kejahatan.
Justeru bagi beliau, usaha menyantuni golongan
miskin memerlukan program jangka panjang
yang membolehkan mereka berdikari. Menurut
USF, apalah ertinya jika hari ini si miskin dibantu,
tetapi esok terlantar lagi. Derma, zakat dan
sedekah masih diperlukan tetapi yang lebih
penting ialah tunjuk ajar bagaimana orang-orang
miskin dapat memperbaiki taraf hidup mereka.

MEMAHAMI TEORI QARUNI

USF menggelarkan tokoh agamawan ulung
Syeikh Dr Yusuf Al-Qaradawi (DYQ) sebagai
“faqih idealogue gerakan Islam kontemporari”.
Sebagai sahabat sezaman, corak pemikiran DYQ
turut mempengaruhi pemikiran USF dalam soal
dakwah, politik dan kenegaraan.

Tidak ketinggalan, USF turut menekuni
pemikiran DYQ dalam soal ekonomi. USF
menggariskan tiga karya utama DYQ dalam
bidang ekonomi iaitu Figh az-Zakah (Figh Zakat),
Mushkilat al-faqgr wa kayfa ‘alajaha al-Islam



(Masalah Kemiskinan dan Bagaimana Islam
Menanganinya) dan Dawr al-Qiyam wa al-
Akhlaq fi al-Igtisad al-Islami (Peranan Nilai dan
Akhlak dan Ekonomi Islam).

Kitab Mushkilat al-faqr telah banyak kali dikupas
oleh USF dalam pelbagai makalah. USF sangat
tertarik dengan ‘teori Qaruni’ yang dibawa oleh
DYQ dalam konteks pemikiran kapitalistik ala-
Qarun. Bagi Qarun, orang kaya tidak memikul
tanggungjawab sosial menolong orang miskin.
Orang kaya boleh menjadi kaya bukan kerana
bantuan sesiapa, tetapi semata-mata kerana
keunggulan dirinya, seperti apa yang disangkakan
Qarun berlaku terhadap dirinya. Qarun
digambarkan sebagai seorang maha kaya yang
sombong, individualistik dan ego. Selaku kroni
Firaun, Qarun menjadi kaya raya dengan
menindas dan memeras kaumnya, sekaligus
Qarun menjadi simbol abadi penjajahan ekonomi
oleh bangsa sendiri. (Siddiq Fadzil. (2018a)).

Quran menjadi kaya-raya bukanlah kerana
kelebihan ilmu dan kemahiran dalam bidang
perekonomian, perniagaan atau pengurusan,
sebaliknya menjadi kaya dengan menjadi kroni
Firaun. Sebagai menteri, penasihat dan orang
kepercayaan  Firaun, Qarun menggunakan
kedudukannya untuk mengaut kekayaan
sebanyak-banyaknya tanpa pertimbangan moral
dan etika. Qarun juga menimbun harta melalui
amalan riba yang menindas dan mencekik
mangsa-mangsanya. (Siddiq Fadzil. (2024)).

Sikap Qarun yang tamak haloba inilah yang
mengeksploitasi golongan miskin dan lemah.
Watak Qarun akan ada di mana-mana zaman
untuk menindas golongan susah, bukan untuk
memberdayakan mereka tetapi untuk menjadikan
mereka bertambah miskin dan terhimpit.

MODEL PEMBERDAYAAN ZULQARNAIN

Selain contoh golongan maha kaya yang
menindas golongan miskin seperti Qarun, USF
turut mengambil contoh pemberdayaan rakyat
lemah seperti yang dipraktikkan oleh Raja
Zulgarnain. Teladan Raja Zulgarnain terakam
dalam surah Al-Kahf. Raja Zulqarnain merupakan
raja yang perkasa, prihatin dan bijaksana. Baginda

dikenali sebagai raja yang turun padang untuk
meninjau kehidupan rakyat. Ketika turun padang
itulah baginda menemukan satu kaum yang sangat
lemah, tidak mampu berkomunikasi dan selalu
menjadi korban keganasan golongan yakjuj dan
makjuj. Walaupun terdapat jurang komunikasi di
antara baginda dan kaum tersebut, baginda dapat
memahami rayuan mereka. Baginda menyahut
permintaan kaum lemah ini yang meminta
bantuan baginda untuk membina tembok raksasa
bagi menghadang kemaraan kaum perosak yakjuj
dan makjuj. Sebagai imbalannya, kaum yang
lemah ini menawarkan sejumlah wang yang akan
dipungut sesama mereka untuk diberikan kepada
Zulgarnain. Zulqarnain bersetuju membantu
membina tembok raksasa, tetapi menolak
sebarang bayaran dari kaum yang lemah ini.
Menurut Zulgarnain, “(Kekuasaan dan kekayaan)
yang telah dianugerahkan oleh Tuhan kepadaku
adalah lebih baik (daripada bayaran kamu)...” Al-
Quran (18:95)

Tindakan Zulgarnain tidak sekadar memberi apa
yang diminta, tetapi baginda melaksanakan
sebuah pakej pemberdayaan yang mengandungi
komponen pembinaan sikap percaya diri,
pendidikan kemahiran teknologi, pengetahuan
menggunakan bahan-bahan yang sedia ada di
persekitaran mereka, dan keimanan kepada Allah
sebagai landasan segalanya.

Pakej pemberdayaan model Zulgarnain telah
berjaya membuktikan bahawa kaum tersebut
ternyata tidak lemah dan tidak bodoh. Menurut
USF, orang miskin sebenarnya tidak bodoh,
hanya mereka tidak berpeluang mendapat
pendidikan yang diperlukan. (Siddiq Fadzil.
(2022a)).

Nyatalah citra kepimpinan model Zulgarnain
bercirikan amalan turun padang bagi menjayakan
misi pendidikan dan pemberdayaan rakyat.
Pembangunan model Zulgarnain ini selayaknya
diangkat sebagai idealisme perjuangan reformasi
islahi, bukannya menjadi pelopor kepada projek-
projek pembangunan bernuansa kroni dan
korupsi, kesombongan dan pembaziran. (Siddiq
Fadzil. (2024)).



Pakej pemberdayaan rakyat miskin juga
dilakukan oleh khalifah Umar bin Abdul Aziz,
sebagaimana yang dikupas oleh DYQ dalam
kitabnya Mushkilat al-fagr. Khalifah Umar telah
melaksanakan ~ pemberian  kredit  untuk
pemberdayaan petani-petani kecil, ratusan tahun
sebelum dunia mengenal bank kredit pertanian.
(Siddiq Fadzil. (2022a)).

PAKEJ PENYELAMAT EKONOMI NABI
YUSUF

USF turut mengambil teladan ekonomi dari sirah
Nabi Yusuf yang menyelamatkan negaranya dari
kancah kebinasaan ekoran kemarau panjang yang
melanda Mesir. Nabi Yusuf telah merangka
sebuah pakej penyelamat ekonomi Mesir sewaktu
diamanahkan sebagai menteri kewangan Mesir.
Pakej penyelamat yang memperincikan senario
ekonomi negara dalam masa 15 tahun, termasuk
krisis kemarau panjang yang akan berlaku dan
formula mengatasinya.

Nabi Yusuf menyarankan kerja kuat bercucuk-
tanam selama tujuh tahun. Strategi tujuh tahun
pertama bukan sekadar menanam seperti biasa,
tetapi memaksimumkan guna tenaga rakyat, di
samping memaksimumkan pengusahaan tanah
dengan  objektif yang  terfokus  untuk
memaksimumkan kadar penghasilan.

Idea besar yang mendasari perancangan ekonomi
gaya Nabi Yusuf ialah prinsip keseimbangan
antara penghasilan, penggunaan (consumption)
dan penabungan.

Dasar ekonomi Nabi Yusuf memanfaatkan
kaedah-kaedah saintifik melalui cara menyimpan
hasil tuaian dengan mengekalkan biji-biji gandum
di tangkainya. Cara tersebut menjadikannya tahan
lebih lama, kerana simpanan itulah yang akan
dimakan selama tujuh tahun kedua sewaktu
kemarau panjang, di samping dijadikan benih
untuk ditanam apabila kemarau berakhir dan
tanah kembali subur. Tahun ke-15 adalah tahun
harapan pulihnya kemakmuran ekonomi.

Dalam melaksanakan peranan sebagai menteri
kewangan Mesir juga Nabi Yusuf sanggup
mengambil risiko menjadi tidak popular kerana

harus menguatkuasakan dasar berjimat-cermat
ketika mewah selama tujuh tahun pertama. Dasar
berhemat tersebut terlaksana dengan Nabi Yusuf
sendiri tampil sebagai pemimpin teladan yang
mengamalkan gaya hidup sederhana dan
berhemat. (Siddiq Fadzil. (2024)).

Kejayaan Nabi Yusuf mengurus ekonomi Mesir
turut memberi rahmat dalam bentuk limpahan
bantuan ekonomi kepada daerah-daerah sekitar
Mesir yang ditimpa kemarau. Mereka datang ke
Mesir setelah tersebarnya berita bahawa ekonomi
Mesir stabil dan mampu melaksanakan skim
bantuan kemanusiaan. Ternyata Nabi Yusuf tidak
hanya berfikir dalam konteks ekonomi nasional,
tetapi juga eckonomi regional, malah meletakkan
asas-asas penting pembinaan tatanan ekonomi
global yang kukuh dan manusiawi.

Ternyata pengurusan berhemat dan tidak boros
menjadi tunjang pentadbiran ekonomi negara
yang makmur dan berdaya tahan.

EKONOMI MANUSIAWI

Gagasan eckonomi manusiawi atau humane
economy boleh ditelusuri melalui penulisan DSAI
lewat buku beliau The Asian Renaissance (1996)
dan kemudiannya diterjemahkan ke bahasa
Melayu dengan judul Gelombang Kebangkitan
Asia (1997). Salah satu bab yang ditulis oleh
DSALI ialah Ekonomi yang Manusiawi.

USF pernah mengupas persoalan ekonomi Islam
dari sudut aplikasinya yang tidak hanya
berorientasikan pertumbuhan (growth) semata-
mata, namun yang lebih penting ialah
pertumbuhan yang berkeadilan. Ekonomi Islam
tidak hanya mencari keuntungan, tetapi lebih
daripada itu ia mengutamakan keperluan insani.
(Siddiq Fadzil. (2018b)).

Istilah ekonomi Islam sememangnya sudah
dikenali dan digunapakai sejak tahun 1970’an
lagi. Walaupun pada awalnya USF menggunakan
istilah ekonomi Islam, namun kemudiannya USF
mengubah kecenderungannya dengan
menggunakan istilah ekonomi manusiawi.
Menurut USF, istilah ekonomi manusiawi lebih
inklusif. (Hasri Harun. (2022)).



Justeru sewaktu menyampaikan syarahan perdana
beliau berjudul “Hijrah ke Malaysia Baharu:
Mencari Makna di Balik Kata” sempena
penganugerahan tokoh Ma’al Hijrah Kebangsaan
2018/1440H pada 4 Oktober 2018 di Institut
Latihan Islam Malaysia (ILIM), Bangi, USF
memuktamadkan penggunaan ekonomi
manusiawi  (humane  economy).  Ekonomi
manusiawi merupakan ekonomi yang bermoral,
ekonomi gotong-royong dan ekonomi timbang
rasa. Ekonomi manusiawi menjunjung tuntutan
pemerataan keadilan (distributive justice) dan
pengagihan “kuih negara” yang saksama. (Siddiq
Fadzil. (2018a)).

POTENSI BESAR KEWANGAN ISLAM

Dalam sejarah  Islam, Rasulullah SAW
memerangi sistem yang mengizinkan
penimbunan harta di kalangan segelintir
kelompok kecil tertentu. Maka itulah riba
diharamkan kerana riba adalah sistem penindasan
yang memungkinkan
tertimbunnya harta di kalangan kelompok
tertentu. Namun begitu, yang haram ketika ini
tidak hanya terbatas kepada riba. Masih banyak
sistem lain yang mengakibatkan kekayaan di
kalangan orang-orang tertentu dan tidak tersebar
dengan adil di kalangan masyarakat. Sstem-
sistem ini juga seharusnya turut diharamkan
sebagaimana haramnya sistem riba. (Siddiq
Fadzil. (2024)).

terhimpun dan

Meskipun  menyedari  pencapaian  sektor
kewangan Islam yang membanggakan sejak tahun
1980’an, USF menekankan misi utama kewangan
Islam bukanlah untuk membebaskan ummah dari
cengkaman riba semata-mata. Sektor kewangan
Islam perlu bersemangat untuk membantu dan
menyejahterakan masyarakat. USF menyedari
bahawa sesetengah pihak hanya cenderung
menekankan soal pematuhan syariah (Shariah
compliance), namun  belum  menghayati
sepenuhnya maqasid syariah atau objektif syariah
untuk memperkasakan rakyat. Dalam erti kata
lain, rakyat harus diberdayakan atau empowered
dari segi ekonomi. (Saadiah Mohamad, Mohd
Asri Abdul, & Mohd Subhi Abdullah. (2021)).

Nampaknya USF belum berpuas hati dengan
potensi kewangan Islam yang masih belum
sempurna dari sudut memberdayakan rakyat dari
segi ekonomi.

Keprihatinan USF ini sebenarnya senada dengan
kebimbangan sahabat karib beliau iaitu DSAIL
Kebimbangan ini diutarakan oleh DSAI beberapa
kali semenjak beliau memegang tampuk negara
sebagai YAB Perdana Menteri. Paling ketara
kebimbangan ini diulang oleh DSAI dalam setiap
belanjawan negara yang beliau bentangkan sejak
tahun 2023.

Sewaktu membentangkan Belanjawan 2023,
DSAI menyinggung bahawa, “Di sebalik
pencapaian membanggakan, sektor kewangan
Islam masih belum mencapai keupayaan penuh
berasaskan nilai bagi memenuhi keperluan
ekonomi dan sosial semasa. Ekosistem kewangan
Islam hari ini belum menepati idealisme pelopor
kewangan Islam seperti Dr. Muhammad
Nejatullah Siddiqi yang menekankan konsep
keadilan dan moral yang selari dengan magqasid
syariah.” Seterusnya, ketika menyampaikan
Belanjawan 2024, DSAI menyebut bahawa,
“Saya pernah menyinggung pendekatan sektor
kewangan Islam di Malaysia yang masih belum
memenuhi maksud maqasid syariah yang
berteraskan keadilan dan maslahat buat semua
kerana menggunakan instrumen kewangan sama
sebagai alternatif kepada bank konvensional”.
Sewaktu menyampaikan Belanjawan 2025 pula,
DSAI menyebut bahawa, “banyak lagi ruang
boleh diteroka bagi mengangkat sektor kewangan
Islam ke tahap lebih adil berlandaskan maqasid
syariah selain berupaya menyaingi produk
konvensional.”

Ruang inovasi kewangan Islam ini perlu
dipergiatkan dan dipantau agar sektor kewangan
Islam tidak tersasar dari kompas magqasid syariah,
demi mencapai agihan kekayaan yang lebih
saksama di kalangan masyarakat.

EFISIENSI ZAKAT

Zakat merupakan mekanisme utama umat Islam
dalam membantu saudaranya yang dalam
kesusahan. Keutamaan zakat terserlah sebagai



salah satu rukun Islam. USF menggesa agar
peranan zakat difungsikan secara berkesan dan
bersifat transformasional dalam erti kata merubah
manusia mustahiq (penerima zakat) menjadi
muzakki (pembayar zakat). Zakat akan hilang
transformatifnya jika kira mempersepsikannya
hanya sebagai pemberian ala kadar — beberapa
gantang beras, sehelai kain sarung dan sedikit
wang tunai. Si miskin tetap miskin dan akan
datang lagi tahun hadapan menerima pemberian
yang sama. Demikianlah terus-menerus dan
berulang-ulang hingga ke akhir hayatnya. Zakat
tidak seharusnya hanya menjadi ubat pelali yang
berkesan menghilangkan kesakitan seketika,
tetapi tidak menyembuhkan penyakit sebenarnya.
(Siddiq Fadzil. (2022c¢)).

USF amat menekankan peranan zakat dalam
konteks pemberdayaan (empowerment) golongan
miskin. Pemberdayaan dalam konteks zaman ilmu
seperti sekarang ialah dengan memberikan
golongan miskin peluang menguasai ilmu dan
kemahiran yang relevan dengan menggunakan
wang zakat.

Dalam erti kata lain, cara terbaik membebaskan
orang dari kemiskinan ialah memberinya
pekerjaan. Namun pekerjaan sahaja tidak
memadai, tetapi mereka juga memerlukan
bimbingan dan seliaan yang berkesan.

PEMUPUKAN EKONOMI SEBENAR

Dalam salah satu penulisan terakhir beliau
berkenaan ekonomi manusiawi, USF
menekankan kepentingan penglibatan dalam
aktiviti ekonomi yang sebenar (real) di lapangan,
contohnya pertanian dan perikanan. Malangnya,
aktiviti sebegini tidaklah menarik minat ramai
lulusan universiti berbanding sektor kewangan.
(Saadiah Mohamad, Mohd Asri Abdul, & Mohd

Subhi Abdullah. (2021)).

Mengambil contoh Amerika Syarikat, USF
menyedari bahawa sumber tenaga manusia
terbaik telah diserap ke dalam sektor kewangan,
lalu menyebabkan sektor lain yang membantu
perekonomian rakyat kecil berada dalam keadaan
hidup segan mati tak mahu.

USF menggesa agar minat terhadap sektor
ekonomi real ini dipupuk dengan memberikan
pendidikan untuk  pembebasan, untuk
pemberdayaan dan penginsanan.

PENEGAKAN MORAL EKONOMI

Konsep ekonomi madani telah diluncurkan oleh
DSAI sebagai Perdana Menteri pada 27 Julai
2023. Ekonomi madani mengangkat tema
Memperkasa Rakyat. Hasrat memperkasa rakyat
adalah seiring dengan usaha pemberdayaan rakyat
seperti yang sering diungkap oleh USF. Di
penghujung ucapan beliau, DSAI
mengungkapkan bahawa, “Ekonomi juga punya
sisi budaya dan komitmen manusiawi melalui
penegakan moral ekonomi. Ekonomi tidak dapat
dibangun semata-mata dengan institusi, teknologi
dan infrastruktur. Pembangunan ekonomi
memerlukan dukungan the right culture atau
budaya yang tepat. la memerlukan dukungan etos
kerja yang kuat, nilai motivasi serta moral yang
tinggi. Malah lebih daripada itu ianya
memerlukan kekuatan rohaniah spiritual dalam
wacana pengurusan ckonomi konvensional,
kerana menerusi kekuatan moral serta rohaniah-
spiritual inilah adalah pembawa barakah
hasanatan fi al-dunya dan hasanatan fi al-akhirah
yang diaspirasikan melalui Malaysia MADANI.”
(Anwar Ibrahim. (2023))

Y AB Perdana Menteri menekankan bahawa pada
akhirnya, model ekonomi manusiawi yang ingin
dibawa menerusi kekuatan moral serta rohaniah-
spiritual  ini  bertujuan untuk membawa
keberkatan dan kebaikan di dunia dan di akhirat.
Itulah kejayaan sebenar seorang manusia sebagai
khalifah di muka bumi Allah SWT.

APLIKASI SEJATI MADANI

Pemerkasaan rakyat melalui ekonomi madani
bukan hanya sekadar slogan. Program Sejahtera
Komuniti Madani (SejaTi MADANI) mula
diperkenalkan pada tahun 2024 untuk
memperkasakan ekonomi rakyat di komuniti-
komuniti setempat. Rakyat digalakkan memohon
dana untuk merancakkan aktiviti ekonomi di
peringkat  komuniti  bagi  meningkatkan
pendapatan rakyat. Dana sehingga RM100,000



diberikan kepada komuniti yang layak,
berdasarkan  kemampuan  program  untuk
meningkatkan sosioekonomi komuniti setempat.
Program SejaTl MADANI menumpukan sasaran
pelaksanaan dalam tempoh yang singkat di antara
tiga (3) hingga enam (6) bulan. Terdapat lima
sektor utama yang layak memohon dana SejaTi
MADANI iaitu (1) pertanian dan makanan, (2)
jahitan dan kraf tangan, (3) herba dan kesihatan,
(4) pelancongan dan hospitaliti, dan (5) aktiviti
hijau dan kitar semula.

Jika diteliti lima sektor utama di bawah ikhtiar
SejaTi MADANI, nyatalah sektor-sektor ini
merupakan aktiviti ekonomi yang sebenar (real)
di lapangan, seperti yang digesa oleh USF.
Tuntasnya, ikhtiar SejaTi MADANI sebenarnya
sejajar dengan pemikiran ekonomi USF yang
memperkasakan ekonomi rakyat setempat
terutama di desa dan kawasan pedalaman. Ini
menunjukkan bahawa pemikiran ekonomi USF
bukanlah hanya lontaran teori muluk-muluk
semata-mata, sebaliknya mampu dan telah pun
dilaksanakan di bawah pemerintahan sahabat
karibnya sebagai Perdana Menteri ke-10.

KHATIMAH

Pemikiran ekonomi USF merupakan sisi menarik
yang jarang disorot oleh para penyelidik kerana
aspek ini ‘ditenggelami’ oleh kebitaraan USF
dalam bidang-bidang kepakarannya yang lain
seperti pendidikan, dakwah, kepimpinan, budaya
ilmu dan magqasid syariah.

Pemikiran ekonomi USF wajar disuburkan
dengan pelbagai bentuk ikhtiar seperti wacana,
penulisan dan kajian pembangunan indeks
ekonomi manusiawi berdasarkan ciri-ciri yang
digariskan oleh USF. Satu ikhtiar berfokus seperti
penubuhan Institut Ekonomi Manusiawi USF atau
perisytiharan Kursi Ekonomi Manusiawi USF
perlu diwujudkan di institut-institut pengajian
tinggi dan agensi mengurus zakat serta baitulmal
bagi memastikan hasrat USF untuk mengukuhkan
pemberdayaan umat dalam sektor ekonomi benar-
benar terlaksana.

